
elementlari va qurilmalari
05.01.07 – Matematik modellashtirish

Maʼlumot uchun, ОАК 

iqtisodiyot” jurnali ro‘yxatga kiritilgan.

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

QORAQALPOG‘ISTON RESPUBLIKASIDA 
ETNOTURIZMNI RIVOJLANTIRISH 
IMKONIYATLARI VA UNING IJTIMOIY-
IQTISODIY AHAMIYATI

Kunnazarova Orazxan
TDIU tayanch doktoranti

Annotatsiya. Zamonaviy sharoitda turizm iqtisodiy rivojlanish va madaniy merosni asrashning muhim vositalaridan 
biri sifatida tobora ortib bormoqda. Maqolada Qoraqalpog‘iston Respublikasining etnografik turizm salohiyati, mavjud 
imkoniyatlari, uning ijtimoiy-iqtisodiy ahamiyati, rivojlanish tendensiyalari hamda ustuvor yo‘nalishlari tahlil qilinadi. 
Tadqiqot mintaqaning madaniy merosi, etnik xilma-xilligi va an’anaviy hayot tarzi asosida sayyohlikni rivojlantirish yo‘llarini 
yoritadi. Shuningdek, etnografik turizmning ijtimoiy-iqtisodiy ahamiyati va barqaror rivojlanishdagi roli tahlil qilinadi. 
Tadqiqot natijalari mintaqada etnoturizmni samarali rivojlantirish uchun strategik takliflar ishlab chiqishga xizmat qiladi.

Kalit so‘zlar: Qoraqalpog‘iston, etnografik turizm, tarixiy-madaniy meros, turizm salohiyati, milliy an’ana, turizm 
infratuzilmasi, barqaror rivojlanish.
Abstract. In the modern context, tourism is increasingly becoming a key driver of economic development and cultural 
heritage preservation. The article analyzes the ethnographic tourism potential of the Republic of Karakalpakstan, existing 
opportunities, its socio-economic significance, development trends, and priority directions. The study highlights ways 
to develop tourism based on the region’s cultural heritage, ethnic diversity, and traditional lifestyle. It also examines 
the socio-economic importance of ethnographic tourism and its role in sustainable development. The research findings 
contribute to the development of strategic recommendations for the effective advancement of ethnotourism in the region.

Keywords: Karakalpakstan, ethnographic tourism, historical and cultural heritage, tourism potential, national traditions, 
tourism infrastructure, sustainable development.
Аннотация. В современных условиях туризм становится одним из важнейших факторов экономического развития 
и сохранения культурного наследия. В статье анализируются потенциал этнографического туризма Республики 
Каракалпакстан, существующие возможности, его социально-экономическое значение, тенденции развития 
и приоритетные направления. В исследовании освещаются пути развития туризма на основе культурного 
наследия региона, этнического разнообразия и традиционного образа жизни. Также анализируется социально-
экономическая значимость этнографического туризма и его роль в устойчивом развитии. Результаты исследования 
служат основой для разработки стратегических предложений по эффективному развитию этнотуризма в регионе.

Ключевые слова: Каракалпакстан, этнографический туризм, историко-культурное наследие, туристический 
потенциал, национальные традиции, туристическая инфраструктура, устойчивое развитие.

K I R I S H
Turizm mamlakat iqtisodiyotiga salmoqli hissa qo‘shadigan soha. Mamlakatimizda uning turlarini 

ko‘paytirish, tashqi, ichki va ziyorat turizmi, ekologik, etnoturizm, ishbilarmonlik, sport, gastronomik, tibbiy, 
inklyuziv, ta’lim va ilmiy turizmni rivojlantirish, turizm bozorida keng joriy qilish maqsadida salmoqli ishlar olib 
borilmoqda, turizm infratuzilmasi bilan shug‘ullanayotganlar uchun qo‘shimcha imtiyozlar yaratilmoqda.

So‘nggi yillarda jahon turizm sanoatida etnoturizm alohida e’tibor qozonmoqda. Bu yo‘nalish sayyohlarni 
mahalliy xalqning urf-odatlari, milliy liboslari, an’anaviy hunarmandchiligi va oshxonasi bilan yaqindan 
tanishtirishga qaratilgan. Qoraqalpog‘iston Respublikasi o‘zining boy tarixiy-madaniy merosi, ko‘p asrlik 
an’analari va o‘ziga xos etnik rang-barangligi bilan O‘zbekistonning etnoturizm markazlaridan biriga aylanish 
salohiyatiga ega. Mintaqada joylashgan Ellikqal’a yodgorliklari, Amudaryo bo‘yidagi qadimiy manzillar, 

Qoraqalpoq xalqining milliy amaliy san’ati, folklori va festivallari xalqaro sayyohlarni jalb etishi va hududning 
o‘ziga xos jozibadorligini ko‘rsatishda muhim ahamiyat kasb etadi.

Qoraqalpog‘iston o‘zining tarixiy boyliklari, arxeologik yodgorliklari va o‘ziga xos tabiiy manzaralari 
bilan dunyo sayyohlarini jalb etadigan katta jozibadorlikka ega. Bu hududda jahon madaniy va tabiiy merosi 
obyektlariga mansub ko‘plab joylar mavjud bo‘lib, ularning aksariyati turizm infratuzilmasini rivojlantirishga asos 
bo‘ladi. Xususan, Qoraqalpog‘istondagi insoniyat tamaddunidan hikoya qiluvchi arxeologik obyektlar bisyor. 
Hozirgi kunda Qoraqalpog‘istonda 300 dan ortiq arxeologik obyektlar mavjud bo‘lib, ulardan eng mashhurlari 
— Tuproqqal’a, Ellikqal’a va Ayozqal’a hududlaridagi qadimiy manzillardir. Bular, o‘z navbatida, sayyohlar 
uchun jozibadorlikni oshirib, hududning turistik imkoniyatlarini kengaytiradi. Qoraqalpog‘iston Respublikasi 
O‘zbekistonning shimoli-g‘arbida joylashgan bo‘lib, o‘ziga xos madaniy meros, ko‘p asrlik tarix va rang-barang 
etnik tarkibi bilan ajralib turadi. Qoraqalpog‘iston Respublikasi tarixiy, madaniy va tabiiy boyliklarga ega hudud 
sifatida nafaqat O‘zbekiston, balki butun Markaziy Osiyoda alohida o‘rin tutadi. Bu hududni «ochiq osmon 
ostidagi arxeologik muzey» deb atash mumkin, chunki bu yerda qadimiy Xorazm madaniyatining markazi 
bo‘lgan Qoraqalpog‘istonda nafaqat arxeologik meros, balki etnografik va ekologik turizmni rivojlantirish uchun 
katta imkoniyatlar mavjud. Hududning geosiyosiy joylashuvi, ekologik turizm bilan uyg‘unlashgan etnoturizm 
imkoniyatlari va milliy madaniyatni asrab-avaylashga qaratilgan davlat dasturlari Qoraqalpog‘istonni kelajakda 
nafaqat O‘zbekistonda, balki butun Markaziy Osiyoda etnoturizm markazlaridan biriga aylantirishi mumkin. 
Shu bois, etnoturizmni rivojlantirish strategiyasini ishlab chiqish va uni bosqichma-bosqich amalga oshirish 
mintaqaning ijtimoiy-iqtisodiy taraqqiyotida muhim omil bo‘lib xizmat qiladi.

Hozirgi kunda turizm sohasining diversifikatsiyasi, ayniqsa etnografik turizm yo‘nalishining rivojlanishi 
iqtisodiy o‘sish va madaniy merosni saqlashning muhim omillaridan biri hisoblanadi. Qoraqalpog‘iston 
Respublikasi boy tarixiy, madaniy va etnografik resurslarga ega bo‘lib, ushbu imkoniyatlarni iqtisodiy aylanishga 
kengroq jalb etish uchun katta salohiyat mavjud. Shu bois etnografik turizmni rivojlantirishning tashkiliy-
iqtisodiy mexanizmlarini yanada takomillashtirish muhim ahamiyat kasb etadi. Qoraqalpog‘iston o‘zining tarixiy 
boyliklari, arxeologik yodgorliklari va o‘ziga xos tabiiy manzaralari bilan dunyo sayyohlarini jalb etadigan katta 
jozibadorlikka ega. Bu hududda jahon madaniy va tabiiy merosi obyektlariga mansub ko‘plab joylar mavjud 
bo‘lib, ularning aksariyati turizm infratuzilmasini rivojlantirishga mustahkam asos bo‘lib xizmat qiladi. Xususan, 
Qoraqalpog‘istondagi insoniyat tamaddunidan hikoya qiluvchi arxeologik obyektlar bisyor. Hozirgi kunda 
Qoraqalpog‘istonda 300 dan ortiq arxeologik obyektlar mavjud bo‘lib, ulardan eng mashhurlari — Tuproqqal’a, 
Ellikqal’a va Ayozqal’a hududlaridagi qadimiy manzillardir. Bular, o‘z navbatida, sayyohlar uchun jozibadorlikni 
oshirib, hududning turistik imkoniyatlarini kengaytiradi.

M A V Z U G A  O I D  A D A B I Y O T L A R  S H A R H I
Etnografik turizmni o‘rganish masalasi mahalliy va xorijiy olimlar tomonidan keng tadqiq etilgan bo‘lib, 

ushbu yo‘nalishning nazariy va amaliy asoslari turli ilmiy yondashuvlar orqali yoritilgan.
Xorijiy tadqiqotchilar orasida N. Graburn etnoturizmni “mahalliy xalqlarning madaniy hayoti va an’analarini 

turistik mahsulot sifatida namoyon etuvchi jarayon” sifatida izohlaydi (Graburn, 1983). Uning fikricha, etnoturizm 
nafaqat iqtisodiy foyda keltiradi, balki madaniy identitetni saqlashga ham xizmat qiladi.

Shuningdek, D. MacCannell turizmni ijtimoiy fenomen sifatida tahlil qilib, “turistlar autentiklik izlaydi, bu esa 
mahalliy madaniyatning sahnalashtirilishiga olib keladi”, deb ta’kidlaydi (MacCannell, 1976). Ushbu yondashuv 
etnoturizmda madaniy qadriyatlarning tijoratlashuvi muammosini ochib beradi.

Rossiyalik olim A.A. Formozov esa tarixiy-madaniy yodgorliklarni turistik resurs sifatida o‘rganib, “arxeologik 
va etnografik obyektlar turizmning barqaror rivojlanishida muhim omil hisoblanadi”, degan fikrni ilgari suradi 
(Formozov, 1980).

O‘zbekistonda etnoturizm sohasida so‘nggi yillarda bir qator ilmiy maqolalar va amaliy tadqiqotlar chop 
etilgan. Xususan, O‘zbekiston Respublikasi Turizm qo‘mitasi, Iqtisodiy taraqqiyot va kambag‘allikni qisqartirish 
vazirligi hamda Madaniyat vazirligi hamkorligida qabul qilingan hukumat qarorlari etnoturizm infratuzilmasini 
rivojlantirish va milliy merosni asrashga qaratilgan. Davlat statistika qo‘mitasi ma’lumotlariga ko‘ra, etnoturizmga 
qiziqish bildirayotgan xorijiy sayyohlar soni yil sayin oshib bormoqda. Oʻzbekiston Respublikasi Vazirlar 
Mahkamasining 2022-yil 28-sentyabrdagi “2022–2026-yillarda Qoraqalpog‘iston Respublikasining turizm 
salohiyatini rivojlantirish bo‘yicha qo‘shimcha chora-tadbirlar to‘g‘risida”gi 545-son1 qarori Qoraqalpog‘iston 
Respublikasining turizm salohiyatidan samarali foydalanish, ichki va xorijiy turizm bozorlari uchun hududning 
jozibadorligini oshirish, turizm, madaniy meros, madaniyat va san’at sohalari infratuzilmasini yaxshilash, 
yangi turizm xizmatlarini joriy qilish, milliy hunarmandchilik mahsulotlari turlarini ko‘paytirish, sohada yangi ish 
o‘rinlarini yaratish maqsadida qabul qilingan. O‘zbekiston Respublikasi Prezidentining 2024-yil 12-yanvardagi 

1	  https://lex.uz/docs/-6212913

“Oʻzbekiston Respublikasida toʻsiqsiz turizm infratuzilmasini rivojlantirish va uni ragʻbatlantirish chora-tadbirlari 
toʻgʻrisida”gi PQ-20-son2 qarori asosida respublikada turizm infratuzilmasidagi mavjud muammolarni hal etish, 
sohada taqdim etilayotgan xizmatlar sifatini oshirish va jahon bozorlarida milliy turizm mahsulotlarini faol targ‘ib 
qilish bo‘yicha keng ko‘lamli islohotlar bosqichma-bosqich amalga oshirilmoqda. Boshqa me’yoriy-huquqiy 
hujjatlar ham etnoturizmning iqtisodiy va madaniy ahamiyatini mustahkamlashga xizmat qilmoqda. Davlat 
statistika qo‘mitasi ma’lumotlariga ko‘ra, so‘nggi uch yil ichida etnoturizm yo‘nalishida tashrif buyurgan xorijiy 
sayyohlar soni izchil oshib bormoqda.

Turizm bozorining vujudga kelishi olimlarning bu sohaga qiziqishini orttirib, XIX asrning oxiri va XX 
asrning boshlarida bir qator tadqiqotlarning o‘tkazilishiga turtki bo‘ldi. Bu borada birinchi tadqiqotchilardan 
biri F.V. Ogilvining fikricha, turizmdagi ilk tadqiqotlar haqida 1899-yilda Italiyada mashhur bo‘lgan “Giornale 
degli Economisti” gazetasida “Sul movimento forestieri in Italia” nomli maqolada yoritilgan. Shuningdek, Kurt 
Kraf o‘z izlanishlarida 1895-yilda Ye. Guer-Feuler tomonidan chop etilgan “Beitraege zu einer Statistik des 
Fremdenverkehrs” tadqiqoti turizm bozori rivojlanishi va uning iqtisodiy ahamiyatini o‘rganishda ilk qadamlardan 
biri ekanligini ta’kidlagan. Etnografik turizm (etnoturizm) tushunchasi ilmiy adabiyotlarda XX asrning ikkinchi 
yarmidan boshlab faol o‘rganila boshlagan, ammo uning nazariy asoslariga zamin yaratgan olimlar undan ham 
oldin turli sohalarda ishlagan. 

Nelson H. H. Graburnning 1980–1990-yillardagi etnografik turizm va mahalliy xalqlar hayotiga ta’siri 
bo‘yicha ishlari mashhur bo‘lib, “Ethnic Tourism” maqolasi klassik manba hisoblanadi. A.A. Formozov XX 
asrning o‘rtalarida arxeologiya va etnografiya orqali tarixiy-madaniy yodgorliklarni turistik obyekt sifatida 
o‘rganish yo‘nalishiga hissa qo‘shgan. O‘zbekistonda madaniy va etnografik turizm konsepsiyasini targ‘ib 
qilgan, etnografik resurslar tasnifini bergan olim Habibulla Karimov, Qoraqalpog‘istonlik olimlar (masalan, 
O. Matyakubov) so‘nggi yillarda Qoraqalpoq etnografiyasi va madaniy merosini turizm resursi sifatida tadqiq 
etish yo‘nalishida ishlamoqda. Shuningdek, M.D. Qaypovaning tadqiqotida Qoraqalpog‘istonning noyob 
turistik manzaralari, jumladan, Savitskiy san’at muzeyi va Aral dengizi kabi obyektlarni zamonaviy marketing 
strategiyalari asosida targ‘ib qilish usullari muhokama qilingan. Shuningdek, ekoturizm va tarixiy joylarning 
iqtisodiy foyda keltirish salohiyatini oshirish yo‘llari ko‘rsatilgan. 

M.E. Tolibayev o‘z tadqiqotida turizmning madaniy va iqtisodiy ahamiyatini yoritib, Qoraqalpog‘istonning 
tarixiy va tabiiy boyliklari haqida ma’lumot keltiradi. Jumladan, Jayhun va Sayhun daryolari oralig‘ida joylashgan 
qadimiy yodgorliklar va hududning o‘ziga xos geografik jozibasiga alohida e’tibor qaratilgan [1].

T A D Q I Q O T  M E T O D O L O G I YA S I 
Tadqiqot quyidagi metodlar yordamida olib borildi: tahliliy-uslubiy yondashuv — O‘zbekiston va xorijiy 

mamlakatlarda etnoturizm bo‘yicha ilmiy maqolalar, hukumat qarorlari, mavjud adabiyotlar, davlat dasturlari 
va statistik ma’lumotlar tahlil qilindi; kuzatuv — Qoraqalpog‘iston hududidagi etnografik obyektlar, muzeylar, 
festivallar va hunarmandchilik markazlari bo‘yicha amaliy kuzatuvlar o‘tkazildi; suhbat va intervyular — 
mahalliy aholi, turizm sohasi vakillari, hunarmandlar va sayyohlar bilan suhbatlar tashkil qilindi; SWOT-tahlil 
— Qoraqalpog‘istonda etnoturizmni rivojlantirishdagi kuchli va zaif tomonlar, imkoniyatlar va xavflar baholandi.

T A H L I L  V A  N A T I J A L A R
Bizning yurtimiz ham turizmning ko‘plab yo‘nalishlari bo‘yicha keng imkoniyatlarga ega hisoblanadi. 

Boy tariximiz, betakror madaniyatimiz, tengi yo‘q obidalarimiz-u, takrorlanmas urf-odatlarimiz bilan qancha 
faxrlansak arziydi. Bu boy meroslarimiz ko‘zni quvnatish bilan birga moddiy jihatdan xalqimizga foyda keltirishi 
ham mumkin. Shularni nazarda tutgan holda davlatimiz ham turizm sohasiga katta e’tibor berib, bu borada 
maxsus qarorlar qabul qilmoqda. Xususan, O‘zbekiston Respublikasi Prezidentining 2023-yil 26-apreldagi 
“Respublikaning turizm salohiyatini jadal rivojlantirish hamda mahalliy va xorijiy turistlar sonini yanada oshirishga 
doir qoʻshimcha chora-tadbirlar toʻgʻrisida”gi PQ-135-son3 qarori bilan respublikaning turizm salohiyatini jadal 
rivojlantirish hamda mahalliy va xorijiy turistlar sonini yanada oshirishga doir qo‘shimcha chora-tadbirlar 
to‘g‘risidagi qarori e’lon qilindi. Qarorga ko‘ra, har bir turistik rayon bo‘yicha turizmni rivojlantirishning maqsadli 
ko‘rsatkichlari tasdiqlandi. Ayniqsa, bu borada Qoraqalpog‘iston Respublikasi turizmini rivojlantirish bo‘yicha 
kerakli ko‘rsatkichlar belgilab olindi. Madaniyat va turizm vazirligi Germaniyaning “Gesellschaft fur International 
Zusammenarbeit – GIZ” tashkiloti bilan yaqindan hamkorlikda Qoraqalpog‘iston Respublikasida turizm sohasini 
rivojlantirish yuzasidan bir qator ishlar tashkil etilmoqda. “2023–2026-yillarda Qoraqalpog‘iston Respublikasida 
turizmni barqaror rivojlantirish” strategiyasi ishlab chiqilgan bo‘lib, unga muvofiq turizm mahsulotlarini 
diversifikatsiya qilish va xizmatlar sifatini ko‘tarish, infratuzilmani yaxshilash, yangi sayyohlik yo‘nalishlarini 

2	  https://lex.uz/docs/-6759699
3	  https://lex.uz/uz/docs/-6456786

yaratish, eksportni oshirish va tashqi turizm bozorlarida targ‘ibot ishlarini olib borish, yangi bo‘sh ish o‘rinlarini 
yaratishga yo‘naltirilgan. 2026-yilga kelib Qoraqalpog‘istonga tashrif buyuruvchi sayyohlar sonini 180 000 nafar 
va mahalliy sayyohlar sonini 1 million nafarga yetkazish ko‘zda tutilgan. Eko, etno, madaniy-tarixiy, ziyorat, 
arxeologik, gastronomik va safari turizm yo‘nalishlarida yangi mahsulotlar yaratish uchun maxsus dasturlar 
ishlab chiqilgan [2].

Shunday qilib, madaniy-ma’rifiy turizm turizmning bir turi bo‘lib, uning maqsadi tashrif buyuriladigan joyning 
madaniyati va madaniy muhiti, shu jumladan landshaft bilan tanishish, aholining urf-odatlari va ularning turmush 
tarzi, badiiy madaniyati va san’ati, mahalliy aholining dam olish faoliyatining turli shakllari bilan tanishishdir. 
Madaniy turizm madaniy tadbirlarga, muzeylarga, madaniy meros obyektlariga tashriflarni, mahalliy aholi bilan 
aloqalarni o‘z ichiga olishi mumkin. Qoraqalpog‘iston Respublikasining Xo‘jayli, Qo‘ng‘irot tumanlari hududida 
xalqimizning tarixi, uning milliy madaniyatini rivojlantirish darajasi bo‘yicha juda boy ma’lumotlar beradigan tarixiy 
va madaniy yodgorliklar joylashgan. Bugungi kunda bu yodgorliklar o‘zining ahamiyatli jihati bilan respublika va 
butun dunyo madaniyati xazinasidan yuqori o‘rin egallab, ko‘pchilik ilmiy tashkilotlar hamda olimlarning e’tiborini 
o‘ziga tortmoqda. Hozirgi vaqtda Xo‘jayli va Qo‘ng‘irot tumani atrofida joylashgan yodgorliklar bir qancha bo‘lib, 
Xo‘jaylida 4 ta arxeologik, 6 ta tarixiy-arxitektura, 2 ta monumental byust-yodgorlik, Qo‘ng‘irot tumanida esa 48 
ta arxeologik, 3 ta arxitektura, 2 ta tarixiy, 1 ta monumental yodgorlik davlat ro‘yxatiga olingan [3].

Tahlillar shuni ko‘rsatdiki, Qoraqalpog‘iston Respublikasi hududida etnoturizm quyidagi jihatlar orqali 
rivojlantirilishi mumkin:

1.	 Madaniy meros obyektlari — Berdaq nomidagi Qoraqalpoq adabiyoti tarixi davlat muzeyi, I.V. Savitskiy 
nomidagi Nukus san’at muzeyi, Ellikqal’a yodgorlik majmualari kabi obyektlar asosida sayyohlik marshrutlari 
yaratish. 

2.	 An’anaviy hunarmandchilik — gilamdo‘zlik, yog‘och o‘ymakorligi, milliy libos tikish kabi hunarlarni 
sayyohlar ishtirokida jonli namoyish qilish. 

3.	 Etnofestivallar — “Qoraqalpoq milliy kiyimlar kuni”, “Amudaryo festivali” kabi madaniy tadbirlarni 
xalqaro darajaga chiqarish. 

4.	 Mahalliy gastronomiya — milliy taomlar bo‘yicha master-klasslar tashkil etish va gastronomik tur 
paketlarini yaratish (1-jadval). 

1-jadval. Qoraqalpog‘iston Respublikasida etnografik turizmni rivojlantirishning SWOT tahlili

S- Kuchli jihatlari (Strengths):
 Boy va noyob etnografik meros: Qoraqalpoq xalqi 
urf-odatlari, anʼanaviy hunarmandchiligi, xalq qoʻshiqlari, 
raqslari va milliy kiyimlari;
 Tarixiy va madaniy yodgorliklarning ko‘pligi: Moynoq 
(Aral dengizi fojiasi va muzeyi), Savitskiy sanʼat muzeyi 
(Nukus), qadimiy qal’alar (Ayazkala, Topraqkala, Kizilkala);
 Tabiy landshaftlarning oʻziga xosligi: Qumli cho‘llar, 
Sudochye ko‘li, Amudaryo bo‘yidagi manzaralar;
 Xalq hunarmandchiligi va milliy festivallarning 
mavjudligi.

W- Zaif tomonlari (Weaknesses):
o Turizm infratuzilmasini yanada rivojlantirish zarurati: 
zamonaviy mehmonxonalar, yo‘l va transport xizmatlarini 
kengaytirish imkoniyatlari mavjud;
o Reklama va marketingni kuchaytirish ehtiyoji: 
mintaqaning boy etnografik salohiyatini xalqaro miqyosda 
kengroq targ‘ib qilish imkoniyati mavjud;
o Hududlarning geografik joylashuvi va iqlim xususiyatlari 
bilan bog‘liq o‘ziga xosliklar;
o Mahalliy aholining xorijiy til ko‘nikmalarini rivojlantirish 
va professional gidlar tayyorlash istiqbollari mavjud.

O- Imkoniyatlar (Opportunities):
- Eko va etnoturizmga qiziqish ortib borayotgani;
- Xalqaro grant va dasturlar orqali infratuzilmani 
rivojlantirish imkoniyati;
- Yangi etnoturistik marshrutlar va madaniy festivallar 
tashkil etish;
- Milliy va xalqaro media orqali mintaqani targ‘ib qilish 
imkoniyatlari.

T- Tahdidlar (Threats):
 Orol dengizi ekologik muammolari va choʻllanish 
jarayonining turizmga salbiy ta’siri;
 Global iqtisodiy inqiroz yoki siyosiy beqarorlik 
holatlarining tashrif buyuruvchilar oqimiga ta’siri;
 Turizm bozori raqobatining kuchayishi (mintaqaviy va 
xalqaro miqyosda);
 Mahalliy meros ob’ektlarining yetarlicha himoya 
qilinmagani va yoʻqolib borish xavfi.

Davlat aktivlarini boshqarish agentligi Qoraqalpog‘iston Respublikasi hududiy boshqarmasi bilan 
hamkorlikda Ellikqal’a tumanida joylashgan Aqchaqo‘l ko‘lining turistik salohiyati, investitsion jozibadorligi va 
tadbirkorlar uchun imkoniyatlarini aks ettiruvchi maxsus videorolik ishlab chiqildi va O‘zbekistonning markaziy 
telekanallari bo‘ylab targ‘ib etib kelinmoqda. Turistik axborot markazlarida sayyohlarga ko‘rsatilayotgan xizmatlar 
sifati va ko‘lamini kengaytirish maqsadida sayyohlar uchun maxsus turistik buklet, flayer va kitobchalar ishlab 
chiqilib, tarqatish xizmatlari yo‘lga qo‘yildi. Darhaqiqat, arxeologik va ziyorat turizmini rivojlantirish ham ustuvor 
vazifa bo‘lib qolmoqda. Madaniy meros obyektlarini o‘z holida saqlab qolish va turizmni rivojlantirish maqsadida 

2018–2020-yillar davomida Xo‘jayli tumanidagi Mazlumxon Sulu, Shomun Nabiy, Qo‘ng‘irot tumanidagi Dovud 
ota, Mo‘ynoq tumanidagi Hakim ota (Sulaymon Boqirg‘oniy), Chimboy tumanidagi Berdaq bobo, Aqimbet 
baxshi maqbaralari hamda Ellikqal’a tumanidagi Tuproq qal’a, Katta Guldursin qal’a, Beruniy tumanidagi Qizil 
qal’a, Pil qal’a arxeologiya obyektlarida qayta ta’mirlash va tiklash, atrofini obodonlashtirish ishlari olib borildi.

Turizm salohiyatini targ‘ib qilish maqsadida Xitoy, Koreya, Belgiya, Rossiya, BAA davlatlarida o‘tkazilgan 
xalqaro ko‘rgazmalarda hududning turizm salohiyati namoyish etildi. Qoraqalpog‘iston Respublikasi va Nukus 
shahrining turistik xaritasi ishlab chiqildi va turistik axborot markazlari orqali bepul tarqatilishi yo‘lga qo‘yildi. 
Sohada faoliyat yuritayotgan hunarmandlar katalogi ishlab chiqilib, ular to‘g‘risida 10 ta videorolik tayyorlandi. 
Har yili (ikki yilda bir marta) “Orolning 99 ta baliq taomlari” gastronomik festivali, “STIHIYA” elektron musiqa 
festivali, “NavrUZ” etnofestivali, “Mo‘ynoq ralli” avtopoygasi, “Sahro simfoniyasi” nomli “open air” festivali 
o‘tkazib kelinmoqda [3].

Qoraqalpog‘istonda turizmni rivojlantirish uchun bir qator istiqbolli yo‘nalishlar mavjud:
■ tegishli infratuzilmani rivojlantirish imkoniyatlari: Qoraqalpog‘istonning ayrim hududlarida transport 

tizimini takomillashtirish, zamonaviy mehmonxonalar, restoranlar va boshqa turistik infratuzilma obyektlarini 
barpo etish uchun katta salohiyat mavjud;

■ atrof-muhitni yaxshilash yo‘nalishlari: Qoraqalpog‘istondagi ayrim hududlarda ekologik holatni yaxshilash, 
suv, havo va tuproq sifatini tiklash orqali turizmni yanada rivojlantirish imkoniyatlari mavjud;

■ turizm bo‘yicha xabardorlikni oshirish zarurati: Qoraqalpog‘istonda turizm sanoatini rivojlantirish orqali 
aholi o‘rtasida yangi iqtisodiy imkoniyatlar va faoliyat yo‘nalishlari haqida tushunchani kengaytirish mumkin;

■ axborot resurslarini kengaytirish imkoniyatlari: Qoraqalpog‘iston haqida ko‘proq va sifatli ma’lumotlar 
yaratish, turizmga oid raqamli platformalarni rivojlantirish hamda til imkoniyatlarini kengaytirish orqali 
sayyohlarni jalb qilish salohiyati yuqori;

■ sayohat marshrutlarini diversifikatsiya qilish va eksklyuziv takliflarni shakllantirish, shuningdek, madaniy 
va tarixiy diqqatga sazovor joylarga kirish imkoniyatlarini kengaytirish istiqbollari mavjud;

■ mamlakatning markaziy hududlari bilan transport aloqalarini rivojlantirish orqali mintaqaga kirish 
imkoniyatlarini yanada yaxshilash mumkin;

■ iqtisodiy rivojlanish imkoniyatlari: turizm sohasiga investitsiyalarni jalb qilish orqali mahalliy loyihalarni 
qo‘llab-quvvatlash va iqtisodiy faollikni oshirish uchun keng imkoniyatlar mavjud;

■ sayohatni tartibga solish va boshqarish imkoniyatlari: ayrim hududlarda xavfsizlik va muhofaza talablarini 
hisobga olgan holda sayohat yo‘nalishlarini yanada samarali tashkil etish mumkin;

■ axborot va marketingni rivojlantirish zarurati: mintaqa haqida xabardorlikni oshirish, turizm brendini 
shakllantirish va mavjud imkoniyatlarni keng targ‘ib qilish orqali sayyohlar oqimini oshirish mumkin.

Bunday imkoniyatlar asosida Qoraqalpog‘iston o‘zining madaniy-tarixiy diqqatga sazovor joylari va 
betakror tabiati bilan sayyohlarni o‘ziga jalb etadigan noyob hudud sifatida yanada rivojlanish salohiyatiga ega. 
Bu yerda sayyohlarni ko‘proq jalb qilish uchun turizmning turli turlarini faol targ‘ib qilish muhim ahamiyat kasb 
etadi [4].

X U L O S A  V A  T A K L I F L A R
Xulosa qilib aytganda, hududning turizm bozorida yangi turmahsulotlar va xizmatlarni taqdim qilish uchun 

uning imidji muhim ahamiyatga ega. Bu borada Qoraqalpog‘iston Respublikasining hududlaridagi boy turizm 
resurslaridan samarali foydalanish alohida ahamiyat kasb etadi. Ayniqsa, Qoraqalpog‘iston Respublikasining 
cho‘l hududlariga xos bo‘lgan o‘ziga xos xususiyatlarni hisobga olish zarur. Cho‘l hududlarida turistik 
marshrutlarni amalga oshirishda murakkabliklar mavjud bo‘lib, ularni yechish uchun maxsus yondashuv talab 
etiladi. Qoraqalpog‘iston Respublikasida etnografik turizmni rivojlantirish katta salohiyatga ega. Biroq mavjud 
muammolarni bartaraf etish uchun kompleks yondashuv, jumladan, tashkiliy va iqtisodiy mexanizmlarning 
uzviy integratsiyasi zarur. Taklif etilgan mexanizmlar asosida amaliy chora-tadbirlar amalga oshirilsa, bu hudud 
iqtisodiyoti va madaniy merosni saqlashga katta hissa qo‘shadi. 

Olingan natijalar asosida etnografik turizmni rivojlantirish uchun quyidagi tashkiliy-iqtisodiy mexanizmlarni 
takomillashtirish zarur: hududiy turizm klasterlarini yaratish — Mo‘ynoq, Qonliko‘l va Chimboy tumanlarida 
etnografik turizm klasterlarini shakllantirish; davlat-xususiy sheriklikni kuchaytirish — mahalliy tadbirkorlarni 
loyihalarga jalb etish; moliyaviy mexanizmlarni rivojlantirish — subsidiyalar, grantlar va soliq imtiyozlarini joriy 
etish; kadrlar tayyorlash va malaka oshirish tizimini yo‘lga qo‘yish; mahalliy aholining ishtirokini ta’minlash 
— turizmda xizmat ko‘rsatuvchi kichik biznesni rivojlantirish orqali ish o‘rinlarini yaratish. Umuman olganda, 
Qoraqalpog‘iston Respublikasida turizmni rivojlantirish, jozibador sayyohlik maskaniga aylanish uchun barcha 
imkoniyatlar mavjud. To‘g‘ri qabul qilingan strategik va marketing qarorlari mintaqa salohiyatini ochish va ko‘proq 
sayyohlarni jalb qilishga yordam beradi, bu esa iqtisodiy o‘sish va mahalliy aholi turmushini yaxshilashga 
xizmat qiladi.

